
				ఈ పుట అచ్చుదిద్దబడ్డది

దివ్యదుందుభులును దివ్యకాహళులు - దివ్యశంఖంబులు దివినిండ మ్రోసె;

శీతలపరిమళాశ్లిష్టవాయువులు - వీతెంచె దిక్కులు విమలంబు లయ్యె;

సురమునిఖేచరశోకంబు డించి - పరికించి సకలభూధారంబు డించి

యభిమతజయశీలుఁడై పేర్చి రామ - విభుఁ డంతఁ దనచేతివి ల్లెక్కుడించి,7760

యానందమయచిత్తుఁ డగుచు నవ్విల్లు - జానకీవిభుఁడు లక్ష్మణు చేతి కిచ్చె;

సకలవానరులును సకలఖేచరులు - సకలదిక్పతులును సకలభూవరులు

సకలభూతంబులు సకలదేవతలు - సకలలోకంబులు సన్నుతి సేయ

నని మొన గర్వాంధు నంధకాసురునిఁ - దునుమాడి విలసిల్లు ధూర్జటివోలె,

రావణు లోకాభిరాముఁడై విజయ - ధాముఁడై నవసుధాధాముఁడై యొప్పె;

నంత విభీషణుం డధికశోకమున - సంతాప మందుచు సమరమధ్యమున

నలఘుఁడై పడియున్న యగ్రజుఁ జూచి - పలుమఱు నెలుగెత్తి పలవింపఁ దొడఁగె.

“నాహవోదగ్రసురాసురభయద - బాహులు పక్షులపా లయ్యె నేఁడు,

సురుచిరమృదుతల్పసుభగదేహంబు - పరుషసంగరభూమిఁ బడియెనే నేఁడు,

అహితాంధకారబాలార్కబింబములు - మహి గూలెనే నేఁడు మణికిరీటములు
7770

వినయవిక్రమనయవిఖ్యాతులందు - నినుఁ బోల రెవ్వరు నీయంతవాఁడు;

కడపట నరయంగఁ గష్టుండు ఖలుఁడు - బెడిదుండు వీఁ డనఁ బృథివి నేర్పడితి;

తప్పుట తప్పని తలపోయవైతి - చెప్పినమాటలు చెవిఁ బెట్టవైతి;

వెమ్మెయి నయమార్గ మెఱుఁగ లేవైతి - విమ్మన్న జానకి నీనేరవైతి;

మంతనంబుస రాము మర్త్యుగా నీవు - చింతింపవల దన్నఁ జేకొనవైతి;

నీమానగర్వంబు ని న్నింత చేసె - నేమని శోకింతు నే నింక నీకు

వలదు రామునితోడి వైరంబు విడువు - చల మొప్పదని నీకుఁ జాటనే తొల్లి?

నిరుపమనయనిధీ! నీయట్టిసుకృతి - పరసతిఁ దల్లిగా భావింపవలదె?

జగతిలో తగవు విచారింపవైతి; - తగిలి నామాటలు తలకూడె నేఁడు;"

అని యని శోకించు నన్ననేరములు - మనమునఁ జింతించు మఱియు శోకించు
7780




మందోదరి మొదలగు రావణునిభార్యలు శోకించుట


నంత మందోదరి యాదిగా దనుజ - కాంతలు గూడి లంకాపురి వెడలి

యడుగుల కెంజాయ లవనిపై నొలుకఁ - దడఁబడి మేఖలాదామము ల్సడల

నఱకౌను లసియాడ నలసయానములు - మెఱయ లోయలతల మెయిదీఁగె లులియ

హారము ల్దెగి రాల నశ్రుపూరములు - తోరంబులై యొల్క దొలఁగఁ బయ్యెదలు

వీడినవేణులు వెన్నుల నొరయ - వాడినమోములు వరవట్లు గట్ట

మొకములు దలలును మొగి మోఁదికొనుచుఁ - బ్రకటరోదనములు బహువిలాసములు

గుదియఁగ రోదసీకుహరంబు నిండఁ - గదిరెడి శోకాగ్నిఁ గాలుచు వచ్చి

